ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ 
ՀՈՒՆԻՍԻ 10-Ի ԹԻՎ 955-Լ ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ 
ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Իրավական ակտի ընդունման անհրաժեշտությունը (նպատակը)
2019 թվականի հունիսի 28-ին ընդունվել է «Պետություն-մասնավոր գործընկերության մասին» ՀՕ-113-Ն օրենքը (այսուհետ` Օրենք), որով նախատեսված է սահմանել պետություն-մասնավոր գործընկերության հարաբերությունները, իրականացման չափանիշները, ընթացակարգերը, կառավարման ինստիտուցիոնալ շրջանակը և կիրառելի սկզբունքները: Օրենքի նպատակն է հաջողակ պետություն-մասնավոր գործընկերության (ՊՄԳ) ծրագրի ստեղծման, խթանման և կառավարման նպատակով սահմանել անհրաժեշտ օրենսդրական և ինստիտուցիոնալ հիմքեր: 
Համաձայն Օրենքի` Հայաստանի Հանրապետության կառավարությունը սահմանում է` Օրենքն ուժի մեջ մտնելուց հետո կնքված ՊՄԳ պայմանագրերի գծով Հայաստանի Հանրապետության պայմանական պարտավորությունների թույլատրելի սահմանաչափ (Հոդված 2, մաս 1, կետ 16):
Նշված սահմանաչափը սահմանվել էր ՀՀ կառավարության 2021 թվականի հունիսի 10-ի N955–Լ որոշմամբ։ Այդ սահմանաչափը վերաբերում է միայն ՊՄԳ-ներից ծագող պայմանական պարտավորություններին (ՊՊ): 
2021 թվականի հունիսի 30-ին Ազգային ժողովի կողմից ընդունվել է «Պետություն-մասնավոր գործընկերության մասին» ՀՕ-113-Ն օրենքում լրացումներ և փոփոխություններ կատարելու մասին օրենքը, որով մասնավորապես փոփոխության է ենթարկվել «ֆիսկալ մատչելիության սահմանումը», որն ընդլայնվել է՝ ընդգրկելով նաև ուղղակի պարտավորությունների սահմանաչափ։ 
Դրանով պայմանավորված առաջարկվում է ընդունել նոր որոշում, որով սահմանված կլինեն ինչպես պայմանական պարտավորությունների, այդպես էլ ուղղակի պարտավորությունների սահմանաչափերը։


2. Կարգավորման հարաբերությունների առկա վիճակը 
Հայաստանի Հանրապետությունում ՊՄԳ-ներից բխող իրավահարաբերությունների օրենսդրական կարգավորման նպատակն է խթանել երկրում հանրային ենթակառուցվածքների  բարելավումը, ստեղծել պետություն-մասնավոր գործընկերության  բարեհաջող ծրագրերի իրագործման, խթանման և կառավարման բարենպաստ օրենսդրական և ինստիտուցիոնալ միջավայր, համարժեք՝ պետություն-մասնավոր գործընկերության միջազգային լավագույն փորձին, միաժամանակ պահպանելով ՊՄԳ պայմանագրերից ծագող ֆիսկալ ազդեցությունների սահմանափակումը:
Գործող սահմանաչափը, որը կիրառելի է միայն պայմանական պարտավորությունների նկատմամբ սահմանվել է ՀՆԱ-ի 3%-ի չափով, սակայն միջազգային պրակտիկայում ՊՄԳ ծրագրերը կարող են նախագծվել նաև ուղղակի պարտավորությունների միջոցով մասնավոր գործընկերոջ շահույթի հատուցումը ապահովող մեխանիզմով։ Հայաստանում ներկայում չկա ուղղակի պարտավորություններ ունեցող ՊՄԳ, սակայն ուղղակի պարտավորությունների կտրուկ աճը կբերի կառավարության երկարաժամկետ պարտավորությունների ավելացմանը, ինչը ներկա պարտք/ՀՆԱ հարաբերակցության պայմաններում կհակասի ֆինանսների կառավարման շրջահայացության սկզբունքին։ 
Օրենքի փոփոխությամբ կառավարությունը լիազորվել է սահմանել երկու սահմանաչափ՝ ՊՄԳ-ներից ծագող պայմանական և ուղղակի պարտավորությունների համար։    
 
3. Առաջարկվող կարգավորման բնույթը
Նախագծով առաջարկվում է ուժը կորցրած ճանաչել Հայաստանի Հանրապետության կառավարության 2021 թվականի հունիսի 10-ի «Հայաստանի Հանրապետության պետություն-մասնավոր գործընկերության պարտավորությունների թույլատրելի առավելագույն սահմանաչափ սահմանելու մասին» N 955-Լ որոշումը։ 
	
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության ֆինանսների նախարարության կողմից:
5. Իրավական ակտի կիրառման դեպքում ակնկալվող արդյունքը
Նախագիծը կնպաստի ՊՄԳ ծրագրերի իրականացման դեպքում հանրային ֆինանսների վրա ֆիսկալ ազդեցությունների սահմանափակմանը, ինչպես նաև  ֆինանսական կայունության ապահովմանը: Պայմանական և ուղղակի պարտավորությունների առավելագույն չափերի սահմանումը կօգնի զսպել ֆիսկալ ծախսերը և պահպանել պետական երկարաժամկետ պարտավորությունների ֆիսկալ մատչելիությունը։ 
6. Նախագծի կապը ռազմավարական փաստաթղթերի հետ. 
Նախագիծը չի բխում որևէ ռազմավարական փաստաթղթից: Սակայն Նախագիծն առնչվում է ՀՀ կառավարության 2021-2026թթ. Ծրագրի 6.10 բաժնում նախանշված բարեփոխումներին՝ ամբողջացնելով ՊՄԳ կարգավորման դաշտը՝ ապահովելով լավագույն ծրագրերի և դրանք իրականացնող մասնավոր գործընկերների ընտրությունը:

7. Այլ տեղեկություններ
Նախագիծը համաձայնեցվել է Ասիական զարգացման բանկի հետ:

8. Պետական բյուջեում կամ տեղական ինքնակառավարման մարմինների բյուջեների վրա ազդեցությունը

Նախագծի ընդունման առնչությամբ  պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի նախատեսվում:

9. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 

Նախագծի ընդունման առնչությամբ  այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:

